
				આ પાનું પ્રમાણિત થઈ ગયું છે.




ઓઢી છે ઈન્દ્ર–ધનુ ઓઢણી રે –એક વાર૦

મેલ્યા બે છેડલા ઢળંત રે –એક વાર૦


આષાઢી બીજની આડ્યો કરી રે –એક વાર૦

તારાની ટીલડી લલાટ રે –એક વાર૦


કાંડે તે વીજ કેરી કાંકણી રે –એક વાર૦

વાદળ–ગંગાનો ગળે હાર રે, –એક વાર૦


લાંબા તે કાળની વિજોગણી રે, –એક વાર૦

કાઢો છો કેને કાજ દોટ રે –એક વાર૦


જળ રે દેવીની તમે દીકરી રે, –એક વાર૦

દાદા રૂડા તે રવિ ભાણ રે –એક વાર૦


જનનીની પ્રીત ક્યમ વીસર્યાં રે  –એક વાર૦

દાદાના તાપ શે સે’વાય રે? –એક વાર૦


આવો, આકાશની અધીશ્વરી  રે, –એક વાર૦

પૃથ્વીનાં પંખીડાં પોકારે રે, –એક વાર૦


ટાંપી ટાંપીને મોર ટૌકીયા રે –એક વાર૦

આવો અમીની ભરેલ બ્હેન રે –એક વાર૦

